
					Prawfddarllenwyd y dudalen hon


Gwrdd Huw Sion, a'i gyson gerdd,

Bardd Llangwm, bwrdd llawengerdd;

A Sion, mewn hoewlon helynt,

Bu lew gerdd, o'r Bala gynt.

Ac Elis, wr dibris daith,

Y Cowperfardd, co' purfaith;

A Dafydd, unydd anian,

Llanfair gynt, llawen fu'r gân;

A Iorwerth Ioan, lân wledd,

O Bodfari, byd fawredd;

Ac Ifan Hir, cu fwynhad,

Cyff amaith, ac offeiriad;

Y gŵr hwn, â gwawr heini

Prydydd, a'm priododd i:

A'r clochydd, brydydd breudeg,

Llon fu 'r dydd yn Llanfair deg,

A Sion Powel, gwirffel gân,

Wrth iau athrawiaeth Ieuan,

Gwenai seinber gysonbell

Hoew iach waith—nid haiach well.



Hyn o gyfeillion heini

Fu a'u sain yn fy oes i;

Wele 'rwyf, wae alar wynt,

Heno heb un ohonynt.



Ond mae tri, mewn llawnfri lled,

O heneiddfeirdd hoen aeddfed;

Rhys ab Sion, blaenion y bleth,

Llên fyw awchrym, Llanfachreth;

A Rolant, arddeliant dda,

Llwyr belydr gerllaw'r Bala;

